
Cyflwyniad
Mae Cynllun Trechu Troseddau’r Llywodraeth yn 
dangos bod y gwasanaeth prawf yn parhau i fod 
wrth wraidd ei huchelgeisiau i gryfhau’r System 
Cyfiawnder Troseddol. Fel rhan hanfodol o HMPPS 
a’r Weinyddiaeth Gyfiawnder, rydym yn wasanaeth 
sylfaenol sy’n cyfrannu at ganlyniadau ein Cynllun 
Cyflawni Canlyniadau, lleihau aildroseddu ac 
amddiffyn y cyhoedd.

Amy Rees, HMPPS  
Cyfarwyddwr Cyffredinol  
a Phrif Weithredwr

Mae Rhaglen y Gweithlu Prawf wedi achub 
ar y cyfle i adolygu ein Strategaeth Gweithlu 
Prawf, gan fyfyrio ar y cynnydd sylweddol a 
wnaed wrth gyflawni ein hymrwymiadau, gan 
gynnwys recriwtio 2525 o Swyddogion Prawf 
dan hyfforddiant rhwng 2020 a 2022. Trwy 
gyfathrebu uniongyrchol a thrwy edrych ar 
ganlyniadau’r Arolwg Pobl, rydym wedi dysgu 
o’r heriau ac wedi gwrando ar ein gweithlu 
gwerthfawr am eu profiadau a’u barn ar ffocws 
parhaus y strategaeth. Rydym wedi clywed eu 
pryderon am y pwysau llwyth gwaith presennol 
a’r lefel sylweddol o newidiadau sy’n cael eu 
gorfodi ar y ffordd y maent yn gwneud eu 
gwaith. Yn ein tro, rydym wedi adnewyddu’r 
strategaeth i adlewyrchu sut y byddwn yn 
parhau i weithio gyda’n gilydd i gyflawni ein 
hamcanion cyffredin, wrth leihau’r pwysau a, 
lle bo modd, creu systemau a gweithdrefnau 
mwy effeithlon sy’n caniatáu i’n gweithlu 
ganolbwyntio ar y gwaith pwysig y maent  
yn ei wneud. 

Ers i’r strategaeth hon gael ei chyhoeddi gyntaf 
yn 2020 mae’r Gwasanaeth Prawf wedi’i uno, 
gan roi’r cyfle inni ddarparu un gwasanaeth 
cyson sy’n canolbwyntio ar arfer rhagorol. 
Rydym wedi croesawu nifer sylweddol o 
gydweithwyr newydd ac yn gwerthfawrogi 
ehangder y sgiliau a’r profiad sydd ganddynt. 
Rydym yn cydnabod bod integreiddio ar y fath 
raddfa yn cymryd amser, ac rydym yn parhau 
yn ein hymdrechion i wreiddio diwylliant a 
rennir, lle rydym yn agored i ddysgu a cheisio 
gwelliant parhaus ym mhopeth a wnawn, gan 
sicrhau bod pawb yn teimlo ymdeimlad o 
berthyn ac yn deall eu cyfraniad hanfodol i’n 
hamcanion strategol. 

Rydym yn gwerthfawrogi bod COVID-19 yn 
parhau i effeithio ar ein gweithlu, yn broffesiynol 
ac yn bersonol. Wrth i’r risgiau sy’n gysylltiedig 
â’r pandemig leihau, nid yw profiadau digynsail 
y ddwy flynedd a hanner diwethaf wedi 
diflannu. Ymatebodd ein gweithlu yn eithriadol 
i heriau COVID-19, ac rydym yn gweithio 
i sicrhau bod yr arloesedd a’r dysgu o’n 
darpariaeth yn ystod y cyfnod hwn yn cael eu 
cadw a’u hintegreiddio i waith y dyfodol.



4 

Strategaeth Gweithlu Prawf (2023-2025)

Rydym yn parhau i flaenoriaethu ein 
hymagwedd at Gydraddoldeb, Amrywiaeth, 
Cynhwysiant a Pherthyn (EDIB), ac wedi 
achub ar y cyfle i adnewyddu’r strategaeth 
hon i weithio’n agos gyda’n harweinwyr a’n 
rhwydweithiau EDIB i sicrhau bod gan EDIB 
nid yn unig ei hymrwymiad penodol ei hun, 
ond ei fod hefyd yn rhan annatod o gyflawni 
pob ymrwymiad wrth symud ymlaen. Byddwn 
hefyd yn parhau i flaenoriaethu ymrwymiadau 
cynyddol sy’n ceisio cynyddu amrywiaeth ein 
gweithlu, ac rydym wedi ymrwymo i gefnogi 
ein staff presennol o gefndiroedd lleiafrifoedd 
ethnig, fel yr adlewyrchir yng nghynnydd y 
Rhaglen Gweithredu Hiliol.

Mae’r strategaeth hon ar gyfer pob aelod unigol 
o’n gweithlu prawf, waeth beth fo’i rôl neu radd, 
ac mae’n nodi ein hymrwymiadau parhaus i’w 
galluogi i fod ar eu gorau drwy fuddsoddi yn 
eu lles, eu datblygiad proffesiynol parhaus a’u 
profiad o’r Gwasanaeth Prawf fel lle gwerth 
chweil i weithio. Rydym wedi dangos ein bod 
wedi gwrando ac ymateb yn y strategaeth 
ddiwygiedig hon drwy fynd i’r afael â’u 
pryderon mwyaf, megis y rhai sy’n ymwneud  
â chyflogau a gwobrau, yn yr ymrwymiadau  
a ddiweddarwyd. 

Bydd gweithredu’r strategaeth ddiwygiedig 
hon yn canolbwyntio’n benodol ar yr effaith a’r 
manteision yn y pen draw i’n gweithlu. Rhaid 
inni sicrhau ei bod yn ychwanegu gwerth ac 
yn gwneud gwahaniaeth gwirioneddol iddynt, 
ac yn eu tro bobl ar brawf, dioddefwyr a’r 
cyhoedd yn ehangach. Byddwn yn dangos 
diwylliant dysgu agored drwy ddefnyddio dull 
deinamig o’i werthuso, gan ei ddiweddaru 
ymhellach lle bo angen, i sicrhau ei fod yn 
cyd-fynd â’r newidiadau sy’n digwydd ar draws 
HMPPS ac yn y gymdeithas ehangach. 

Mae Rhaglen y Gweithlu Prawf wedi’i 
gwreiddio’n ddwfn mewn trawsnewid ar gyfer 
y gweithlu ac wrth i’r rhaglen ddod i ben 
yn 2025, ar ôl gweithio tuag at gyflawni ei 
hamcanion, byddwn yn parhau i gydweithio â 
chydweithwyr ar draws y Gwasanaeth Prawf 
a HMPPS yn ehangach. Bydd hyn yn sicrhau 
bod y strategaeth yn rhoi sylfaen i gefnogi’r 
newid i fusnes fel arfer, ac yn cyfrannu at 
sefydlogrwydd hirdymor y Gwasanaeth  
Prawf yn y dyfodol, gyda’r gweithlu wrth  
galon popeth a wnawn. 

Pam fod angen strategaeth arnom?
O ystyried mai Strategaeth Gweithlu Prawf yw hon, bydd gweddill y ddogfen hon  
yn cael ei chyfeirio at y gweithlu prawf, gan bwysleisio’r hyn y mae’n ei olygu i chi  
a’ch gwaith.

Mae Strategaeth Gweithlu Prawf gyffredinol  
yn ein helpu i greu gweledigaeth a rennir 
ar gyfer cyfeiriad ein gweithlu yn y dyfodol, 
a’i chyfleu’n glir i bawb sy’n ymwneud â’i 
gwireddu, yn ogystal â’n rhanddeiliaid a’r 
cyhoedd ehangach.

Mae cael strategaeth yn ei lle yn golygu 
ein bod ni’n gwybod beth sydd angen i ni 
ei wneud a sut mae angen i ni fynd ati i’w 
wneud, er mwyn mynd i’r afael â’r heriau y 
mae ein gweithlu yn eu hwynebu dros y ddwy 
flynedd nesaf, wrth ddarparu sylfaen gadarn 
ar gyfer y dyfodol. Wedi hynny, trwy gynlluniau 
gweithredu manylach ar lefel genedlaethol 
a rhanbarthol y caiff y strategaeth ei rhoi ar 
waith, y cyflawnir yr ymrwymiadau, y cyflawnir 
yr amcanion strategol cyffredinol ar y cyd, ac y 
teimlir y manteision gan y gweithlu. 

Mae Strategaeth Gweithlu Prawf hefyd yn ein 
galluogi i alinio â chyfeiriad cyffredinol HMPPS 
(a nodir yn Strategaeth Fusnes HMPPS) 
a’r Weinyddiaeth Gyfiawnder (a nodir yn y 
Cynllun Cyflawni Canlyniadau), wrth wneud 
cysylltiadau rhwng y gwaith sy’n digwydd 
ar draws y Gwasanaeth Prawf i gefnogi’n 
gweithlu, megis Blaenoriaethu Prawf, a’n 
ffocws ar ddatblygu ein hymagwedd fel 
Sefydliad sy’n Dysgu. Mae gennym gysylltiad 
da â strategaethau presennol sy’n effeithio 
ar ein gweithlu megis Cyflawni Model 
Gweithredu Targed a Recriwtio a Chadw. 
Rydym yn bwriadu dod â’r holl strategaethau 
sy’n ymwneud â’r gweithlu at ei gilydd wrth 
inni symud tuag at fusnes fel arfer, gan roi 
rhagor o eglurder ac effeithlonrwydd i bob  
un ohonom.

Yn y pen draw, pan fyddwn yn cyflawni’r 
pethau yr ydym wedi dweud ein bod yn 
mynd i’w gwneud, bydd hyn yn caniatáu i’n 
gweithlu deimlo’n hapus, a’u bod yn cael eu 
cefnogi a’u parchu yn y gwaith. Bydd hyn yn 
ei dro yn golygu eu bod yn gallu canolbwyntio 
ar y gwaith pwysig a newidiol yr ydym yn ei 
wneud yn y gwasanaeth prawf – cefnogi a 
gwella bywydau pobl ar brawf, dioddefwyr a’r 
cymunedau yr ydym yn eu gwasanaethu.

Ein hamcanion
Mae gwneud ein hamcanion yn glir fel rhan o strategaeth yn rhoi cyfle i bob un ohonom 
gyfrannu at eu cyflawni a chyflawni ein gweledigaeth ar gyfer gweithlu prawf cryfach, 
arloesol a phroffesiynol, sy’n arwain y system cyfiawnder troseddol, yn amddiffyn y 
cyhoedd ac yn lleihau aildroseddu yn awr ac i’r dyfodol. 

Wrth werthuso’r Strategaeth Gweithlu Prawf 
gynharach, rydym wedi siarad yn uniongyrchol 
â chi, ein gweithlu, pobl sydd â phrofiad byw 
o’r gwasanaeth prawf a thimau dioddefwyr i 
wneud yn siŵr bod amcanion ein Strategaeth 
Gweithlu Prawf yn parhau i ysgogi’r 
gweithgareddau, y meddylfryd a’r ymddygiad 
cywir. Mae hyn yn ein galluogi i ddarparu arfer 
a gwasanaethau rhagorol, wrth fynd i’r afael 
â’r heriau mwyaf sy’n eich wynebu.

Rydych wedi dweud wrthym mai ein 
hamcanion presennol yw’r rhai cywir, eu 
bod o bwys i chi ac yn adlewyrchu eich 
blaenoriaethau gwaith. Rydym wedi gweithio 
i ddatblygu buddion strategol cysylltiedig, 
fel y gallwn wirio bod y strategaeth yn cael 
ei gweithredu mewn ffordd sy’n gwneud 
gwahaniaeth cadarnhaol i’ch gwaith. Byddwn 
yn dweud mwy wrthych am ein manteision 
strategol yn ddiweddarach yn y ddogfen hon. 

Er bod nifer o’r ymrwymiadau gwreiddiol 
sy’n cyd-fynd â’r amcanion wedi’u cyflawni 
(gweler yr adran ‘beth rydym wedi’i gyflawni’ 
sy’n dilyn), rydych wedi dweud bod angen 
i’r rhai sy’n weddill newid er mwyn dangos 
ffocws eich gwaith yn y dyfodol yn gywir, 
ac fe welwch ein bod wedi diweddaru’r 
ymrwymiadau mewn ymateb. 

Nid cyfrifoldeb staff unigol, timau, neu’r rhai 
mewn rolau penodol yn unig yw amcanion 
ein Strategaeth Gweithlu Prawf (boed ar y 
rheng flaen, yn y gymuned, mewn lleoliadau 
gwarchodol neu mewn timau canolog/
cymorth). Mae angen i ni i gyd fyw’r amcanion 
hyn, eu gwneud yn rhan o’n bywydau 
proffesiynol a’n hymagwedd at weithio yn y 
gwasanaeth prawf. Rhaid inni eu gwreiddio 
ym mha bynnag ffyrdd y gallwn (e.e. mewn 
sesiynau sefydlu staff, cynlluniau busnes, 
gweithgareddau dysgu a datblygu ac ati) i 
sicrhau ein bod yn eu cyflawni gyda’n gilydd.

Fel yr amlinellwyd yn ein cyflwyniad, dim 
ond os byddwn yn cadw Cydraddoldeb, 
Amrywiaeth, Cynhwysiant a Pherthyn wrth 
wraidd yr hyn a wnawn y bydd y Strategaeth 
Gweithlu Prawf yn llwyddo mewn gwirionedd. 
Rydym wedi cynnal dadansoddiadau 
cydraddoldeb ar ein strategaeth a’r gwaith 
yr ydym yn ei wneud o fewn ein Rhaglen 
Gweithlu Prawf. Byddwn yn parhau i fonitro 
a diweddaru’r rhain i wneud yn siŵr ein bod 
yn parhau i wneud popeth o fewn ein gallu 
i gynnwys a chefnogi pawb ac ymateb i’w 
hanghenion. 

Ein hamcanion a’r hyn yr ydym yn ei 
wneud i’w cyflawni
Amcan 1: Hyrwyddo lles i bawb
Os ydym am gyflwyno arfer rhagorol a gwneud newid gwirioneddol ym mywydau pobl 
ac i’r cymunedau yr ydym yn eu gwasanaethu, yna mae’n hollbwysig ein bod yn teimlo’n 
dda pan fyddwn yn y gwaith (yn gorfforol ac yn feddyliol), a’n bod yn teimlo ein bod 
yn cael ein cynnwys, ein parchu, fel ein bod yn perthyn a chyda llwyth gwaith hylaw a 
sefydlog. Gobeithiwn y bydd ffocws parhaus ar les yn sicrhau eich bod yn teimlo eich 
bod yn cael eich gwobrwyo a’ch cefnogi gyda boddhad a chadw swydd uchel. Mae gan 
bob un ohonom gyfrifoldeb unigol i ofalu amdanom ein hunain, ond hefyd i ofalu am 
eraill a’u cefnogi, boed hynny’n rhywun yr ydym yn gweithio gyda nhw neu’n rhywun yr 
ydym yn eu cefnogi trwy’r gwaith a wnawn. 

Yr hyn yr ydym wedi ei gyflawni 
hyd yn hyn:
•	 �Rhoi Cynllun Gweithredu Lles ar waith.  

Mae hyn yn cynnwys cyflwyno  
Cynghreiriaid Iechyd Meddwl a gwneud  
yn siŵr bod gan ranbarthau arweinwyr  
lles penodol, hyrwyddwyr a fframwaith 
ategol i wella pethau.

•	 �Darparu cymorth lles seicolegol ychwanegol 
i staff yn ystod pandemig COVID-19. 

Ein hymrwymiadau parhaus:
1.	�Cyflwyno pedair menter drwy’r 
Strategaeth Recriwtio a Chadw  
(2022-2024) sy’n canolbwyntio ar wella 
iechyd meddwl a gwydnwch staff  
erbyn mis Mawrth 2023. Mae hyn  
yn cynnwys gwaith i:

•	�Archwilio cyfleoedd i godi ymwybyddiaeth 
o’r gefnogaeth sydd ar gael a nodi bylchau 
yn y gefnogaeth i staff.

•	�Hyrwyddo ymgysylltu ag Arolwg Pwls Lles 
y Weinyddiaeth Gyfiawnder a rhannu’r hyn 
a ddysgwyd ohono.

•	�Gwerthuso a rhannu’r hyn a ddysgwyd o 
gynlluniau peilot HMPPS i gefnogi gofalwyr 
a staff sy’n profi’r menopos.

•	�Parhau i ddatblygu’r strwythur 
Cynghreiriaid Iechyd Meddwl, adolygu 
canfyddiadau a gosod cynlluniau datblygu. 

2.	�Dylunio, datblygu a gweithredu System 
Cynllunio’r Gweithlu (WPS) sy’n rhoi 
ffordd integredig, gywir a chyson i’r 
Gwasanaeth Prawf fodelu ein gofynion 
gweithlu yn fanwl gywir. Bydd hyn yn 
sicrhau bod gennym y bobl iawn, yn y 
lle iawn, ar yr amser iawn i reoli llwythi 
gwaith yn effeithiol, cefnogi llesiant 
a galluogi rhagoriaeth mewn arferion 
prawf. Mae hyn yn cynnwys gwaith i: 

•	�Cyflwyno Offeryn Mesur Llwyth Gwaith 
wedi’i ddiweddaru (WMT) eleni yn dilyn 
ymgysylltu ag Undebau Llafur, a fydd yn 
cynnwys pwyntiau wedi’u dyrannu wedi’u 
diweddaru sy’n adlewyrchu’r llwyth gwaith 
yn well (Ionawr 2023). 

•	�Rhoi strwythur llywodraethu clir a 
swyddogaeth newid ar waith i gefnogi’r 
holl benderfyniadau cynllunio gweithlu a 
rheoli effaith newidiadau (Mawrth 2023).

•	�Cyflwyno cronfa ddata pwysoli 
gweithgaredd sy’n cynnwys tasgau a 
gweithgareddau a gyflawnir gan ein 
gweithlu yn ogystal ag amseriadau,  
i alluogi modelu adnoddau cywir  
(Mehefin 2024).

•	�Rhoi datrysiad TG gwell ar waith – gan 
wneud gwell defnydd o systemau TG 
presennol lle bo angen – i gefnogi, 
cysylltu ac integreiddio’r gwahanol dimau, 
cydrannau, ffynonellau data a systemau 
presennol sy’n rhan o’r System Cynllunio 
Gweithlu, gan sicrhau bod WPS yn 
effeithlon ac yn gynaliadwy (Rhagfyr 2024).

Amcan 2: Denu a chadw pobl dalentog
Mae talent yn deillio o brofiadau bywyd amrywiol, teithiau, mewnwelediadau a 
safbwyntiau ein gweithlu a gweithlu’r dyfodol. Rydym am i’r gwasanaeth prawf fod 
yn lle cyfoethog, amrywiol, cynhwysol a boddhaus i weithio, lle mae ein gweithlu yn 
angerddol ac ymroddedig ac yn cynrychioli’r cymunedau a’r bobl amrywiol rydym yn 
eu gwasanaethu. Mae pob un ohonom yn chwarae rhan yng nghyflawni hyn drwy ein 
rhyngweithio ag eraill, a rhaid inni herio ein hunain i feddwl am ein cyfraniadau ein 
hunain i ddal gafael ar bobl dalentog a’u denu.

Yr hyn yr ydym wedi ei gyflawni 
hyd yn hyn:
•	 �Diweddaru ein Strategaeth Recriwtio 

a Chadw er mwyn sicrhau y gallwn 
ymateb i newidiadau yn ein hamgylchedd 
gweithredol, ac ehangu’r ffocws ar yr 
egwyddor gyffredinol o recriwtio staff a 
lleihau achosion o adael. 

•	 �Erbyn Ionawr 2021 fe wnaethom recriwtio 
1007 o Swyddogion Prawf dan hyfforddiant. 
Cynyddodd hyn i 1518 ar gyfer y flwyddyn 
2021/2022.

•	 �Adolygu’r Cymhwyster Proffesiynol yn  
y Gwasanaeth Prawf (PQiP) gan  
gynnwys llwybrau cymhwyster newydd  
i greu strategaeth hirdymor ar gyfer  
dyfodol y PQiP.

•	 �Cyflwyno fframwaith sefydlu newydd i 
ddechreuwyr i wella profiad dechreuwyr 
newydd, gan gynnwys system gyfeillio, 
ynghyd â hyfforddiant a chymorth  
gan gymheiriaid.

•	 �Ei gwneud yn haws i’n staff ddod yn 
Swyddogion Prawf dan hyfforddiant trwy 
gyflwyno llwybrau a rhaglenni recriwtio 
mewnol newydd, er enghraifft, dilyniant 
Swyddog Gwasanaethau Prawf (PSO) gyda 
gradd neu hebddi, a sicrhau bod llwybrau 
rhan-amser ar gael.

•	 �Negodi a chytuno ar gytundeb diwygio 
a chyflog aml-flwyddyn gyda’r Undebau 
Llafur, ac yna gyda’u haelodaeth mewn 
pleidlais. Mae hyn yn rhoi sicrwydd i 
staff ynghylch cyflog am dair blynedd 
(22/23 – 24/25), yn cyflwyno diwygiadau 
angenrheidiol i’r strwythur cyflog a 
datblygiad cyflog ar sail cymhwysedd i 
ddisodli trefniadau etifeddol a oedd yn 
groes i reolau cyflog y Gwasanaeth Sifil.

Ein hymrwymiadau parhaus:
3.	�Cynyddu’r staff prawf ymhellach eleni 
drwy recriwtio 1,500 o Swyddogion 
Prawf newydd, i fod yn hyfforddi erbyn 
diwedd mis Mawrth 2023. 

4.	�Yn dilyn yr adolygiad PQiP, parhau i roi’r 
argymhellion ar waith, gan gynnwys 
dylunio a gweithredu cwricwlwm 
academaidd newydd a datblygu asesiad 
galwedigaethol newydd ar y cyd â 
Sgiliau er Cyfiawnder (yn ei le ar gyfer 
carfan PQiP Mawrth 2023).

5.	�Sicrhau bod y Fframwaith datblygiad 
cyflog ar sail Cymhwysedd (CBF), sy’n 
gysylltiedig â datblygiad cyflog ar gyfer 
holl staff y Gwasanaeth Prawf o 1 Ebrill 
2022, yn gweithredu’n effeithiol, yn  
deg ac yn effeithlon ar gyfer holl staff  
y Gwasanaeth Prawf.

6.	�Parhau i weithio gyda’r Grŵp Pobl i 
wella dealltwriaeth a chymhwysiad 
proses Gwerthuso Swyddi Prawf,  
a sicrhau bod mwy o dryloywder gyda 
chanlyniadau erbyn mis Mawrth 2023. 
Mae hyn yn cynnwys gwaith i:

•	�Sefydlu system lywodraethu i  
gefnogi gwerthuso swyddi a  
darparu trosolwg strategol.

•	�Sefydlu system o ddiweddariadau 
rheolaidd ar werthuso swyddi i’r sefydliad, 
staff ac Undebau Llafur.

•	�Defnyddio’r fewnrwyd i greu tudalennau ac 
adnoddau pwrpasol ar werthuso swyddi.

•	�Drafftio pecyn e-ddysgu i baratoi 
datblygwyr disgrifiadau swydd yn effeithiol.

•	�Hyfforddi aelodau panel ychwanegol o’r 
rhanbarthau prawf i wella gwybodaeth, ac 
argaeledd ac amrywiaeth aelodau’r panel.

Amcan 3: Cefnogi a datblygu ein pobl
Mae sgiliau, arbenigedd, profiadau bywyd a theithiau ein gweithlu yn unigryw, ac 
maent yn hollbwysig i’n helpu i ddarparu arfer a gwasanaethau rhagorol. Rydym wedi 
bod yn trawsnewid ein model ar gyfer dysgu a datblygu a byddwn yn parhau i gefnogi, 
datblygu a sicrhau bod cyfleoedd ar gyfer twf i’n gweithlu. Mae angen i ni sicrhau bod 
gan ein gweithlu amser a lle i allu cael mynediad at gyfleoedd ar gyfer twf, waeth beth 
fo’u cam gyrfa, rôl, neu anghenion/dyheadau datblygu.

Yr hyn yr ydym wedi ei gyflawni 
hyd yn hyn:
•	 �Trawsnewid model y gwasanaeth prawf ar 

gyfer dysgu a datblygu, gan gynnwys creu 
tîm dylunio arbenigol (y Gyfadran Ddylunio) 
a chynyddu’n sylweddol gynhwysedd 
y tîm cyflawni (Gwasanaethau Dysgu). 
Mae’r model yn mabwysiadu dull sy’n 
canolbwyntio ar y dysgwr ar gyfer cynllunio 
dysgu, wedi’i lywio gan yr arbenigwyr 
tystiolaeth a phwnc ac yn ymgorffori 
gwerthuso a sicrhau ansawdd ym  
mhob cynnyrch.

•	 �Hyd yn hyn, mae’r model wedi datblygu 
sawl pecyn dysgu gwahanol gan gynnwys 
Sgiliau ar gyfer Ymgysylltu, Datblygu 
a Goruchwylio Effeithiol (SEEDS2) a 
Diogelu, yn ogystal â chynnyrch digidol 
megis Trefniadau Amlasiantaethol ar gyfer 
Diogelu’r Cyhoedd (MAPPA).

•	 �Gwella’r gwaith o gydlynu dysgu ar gyfer 
staff y gwasanaeth prawf drwy banel 
Cydlynu Dysgu’r Gwasanaeth Prawf, fforwm 
sy’n dod â phartneriaid dysgu o bob rhan 
o HMPPS at ei gilydd i gydweithio, rhannu 
adnoddau ac arfer gorau a chydlynu 
datblygiad a darpariaeth dysgu ar gyfer y 
Gwasanaeth Prawf.

•	 �Yn dilyn blwyddyn brawf lwyddiannus, 
lansiwyd y Fframwaith Tâl Seiliedig ar 
Gymhwysedd (CBF) gennym ar 1 Ebrill 
2022. Bydd CBF yn cefnogi staff sy’n 
symud drwy eu bandiau cyflog drwy nodi 
ehangder ac ansawdd y gwaith sy’n cael  
ei gyflawni. 

•	 �Lansio fframwaith ar gyfer Datblygiad 
Proffesiynol Parhaus (CPD), gan gynnwys 
fframwaith cwricwlwm dysgu ar gyfer holl 
staff y Gwasanaeth Prawf. 

•	 �Gosod y dysgu gorfodol, gofynnol a 
dymunol presennol ar gyfer pob rôl, gan 
alluogi staff i gael mynediad at y dysgu 
perthnasol ar gyfer eu rolau presennol  
ac yn y dyfodol. Byddwn yn parhau i 
ddatblygu hyn yn erbyn fframwaith y 
cwricwlwm dysgu newydd.

•	 �Sefydlu’r Panel Ymgynghorol ar gyfer Dysgu 
Prawf (APPL) i ddwyn ynghyd arbenigedd 
a meddwl arloesol o bob rhan o’r System 
Cyfiawnder Troseddol.

Ein hymrwymiadau parhaus:
7.	�Adolygu a gwella’r Model Dysgu a 
Datblygu erbyn mis Mawrth 2023, gan 
barhau i wreiddio hwn i alluogi arlwy 
dysgu cynhwysfawr a modern ar gyfer  
y gwasanaeth prawf.

8.	�Cefnogi staff prawf i ymgysylltu’n fwy 
parod â’r arlwy dysgu drwy ad-drefnu’r 
catalog dysgu prawf ar system rheoli 
dysgu HMPPS, Fy Nysgu, drwy 2023,  
a gwella hyn yn barhaus yn y dyfodol.

9.	�Datblygu’r gofrestr broffesiynol fewnol 
i’w hintegreiddio’n ddigidol a chadw 
manylion statws cymhwyster staff sydd â 
chymwysterau prawf, gwybodaeth am eu 
Datblygiad Proffesiynol Parhaus, ochr yn 
ochr â safonau proffesiynol y gwasanaeth 
prawf, i’w lansio o fis Ebrill 2023.

Amcan 4: Creu gweithle mwy amrywiol  
lle mae pawb yn teimlo eu bod yn cael  
eu cynnwys
Rydym yn adeiladu amgylchedd sy’n creu amrywiaeth ac yn hyrwyddo cydraddoldeb 
i helpu i gefnogi diwylliant unedig sy’n cael ei yrru gan bwrpas ar gyfer y gwasanaeth 
prawf a’r rhai yr ydym yn eu gwasanaethu. Byddwn yn mynd i’r afael â hiliaeth a mathau 
eraill o wahaniaethu lle mae’n bodoli yn y gwasanaeth, a byddwn yn sicrhau bod y 
gweithlu wedi’i gyfarparu a’i gefnogi i wneud yr un peth.

Yr hyn yr ydym wedi ei gyflawni 
hyd yn hyn:
•	 �Cyflwyno Cynllun Gweithredu 

Cydraddoldeb, Amrywiaeth, Cynhwysiant 
a Pherthyn y Gweithlu Prawf cyntaf a 
ddatblygwyd ar y cyd â, ac a luniwyd gan, 
weithwyr o bob rhan o’r gwasanaeth prawf. 
Sicrhaodd y cynllun gweithredu ein bod yn 
cyflawni ein nodau allweddol, megis sicrhau 
bod y gweithlu yn adlewyrchu amrywiaeth 
y cymunedau rydym yn gweithio gyda nhw 
yn well.

•	 �Wedi dechrau a byddwn yn parhau i 
recriwtio pobl â phrofiad o fyw trwy ein 
Cynllun Symud Ymlaen i Gyflogaeth (GFiE)  
i sicrhau ein bod yn dysgu ac yn elwa o’r 
rhai sydd â phrofiadau bywyd gwahanol  
a gwerthfawr.

•	 �Parhau i ddefnyddio a datblygu Cynllun Iaith 
Gymraeg HMPPS i hyrwyddo diwylliant 
dwyieithog o fewn y gweithle drwy gamau 
megis prosesau recriwtio dwyieithog, codi 
ymwybyddiaeth o hawl staff i ddefnyddio’r 
iaith a sicrhau niferoedd digonol o staff sy’n 
siarad Cymraeg.

•	 �Ymgysylltu â’n gweithlu i ddatblygu 
Gweledigaeth Ddiwylliannol a Chod ar 
gyfer Prawf. Bydd yr offeryn hwn yn helpu i 
wreiddio diwylliant cynhwysol ac amrywiol 
ym mhob agwedd ar ein gweithlu.

Ein hymrwymiadau parhaus:
10.	�Datblygu a gweithredu Cynllun 

Gweithredu EDIB y Gwasanaeth 
Prawf dros 12 mis i sicrhau ein bod 
yn parhau i adeiladu amgylchedd sy’n 
creu amrywiaeth ac yn hyrwyddo 
cydraddoldeb. 

11.	 �Drwy gydol 2023-25 byddwn yn 
parhau i dargedu unigolion o grwpiau 
a dangynrychiolir drwy farchnadoedd 
llafur newydd, ymgyrchoedd marchnata, 
a thrwy amrywio’r llwybrau mynediad. 
Mae hyn yn cynnwys gwaith i:

•	 �Dadansoddi’r dulliau hysbysebu 
mwyaf effeithiol i ddenu grwpiau heb 
gynrychiolaeth ddigonol. 

•	 �Dadansoddi’r broses recriwtio o un pen 
i’r llall i nodi meysydd lle gallai ymgeiswyr 
amrywiol fod dan anfantais, ar ôl pob 
ymgyrch PQiP.

•	 �Cynyddu ein recriwtio o’r rhai sydd â 
phrofiad byw lle bo’n briodol a’r rhai sydd 
â phrofiad bywyd eang ac amrywiol.

12.	�Ymgorffori dull mwy teg a chynhwysol 
o recriwtio ar draws y sefydliad. 
Drwy Strategaeth Recriwtio a Chadw 
2022-24 byddwn yn gweithio gyda 
chydweithwyr i adolygu arfer gorau 
yng Nghanllawiau Recriwtio Cynhwysol 
y Weinyddiaeth Gyfiawnder. Mae 
hyn yn cynnwys gwaith i ddeall ble 
a phryd i ddefnyddio Datganiadau o 
Ddiddordeb ar gyfer rolau, y defnydd o 
Ffrydiau Gwaith Panel Amrywiol a mwy 
o gyfleoedd cymorth a dysgu i staff o 
gefndiroedd lleiafrifoedd ethnig.

Amcan 5: Meithrin arweinwyr hyderus 
sy’n ysbrydoli ac yn grymuso eraill
Yn awr yn fwy nag erioed rydym yn dibynnu ar arweinyddiaeth arloesol, hyderus ac 
amrywiol. Dangosir arweinyddiaeth ar bob lefel, ac rydym wedi ymrwymo i feithrin 
hyn. Nid oes angen i ni fod yn rheolwyr i fod yn arweinwyr, ond rhaid i bob arweinydd 
ysbrydoli, herio a grymuso’r bobl y maent yn gweithio gyda nhw i’n helpu i gyflawni 
amcanion ein Strategaeth Gweithlu Prawf a chyflawni rhagoriaeth.

Yr hyn yr ydym wedi ei gyflawni 
hyd yn hyn:
•	 �Cyhoeddi Pecyn Cymorth Darpar 

Arweinwyr i gefnogi’r rhai sy’n ystyried 
symud i rolau arwain - mae’r pecyn cymorth 
yn cefnogi datblygiad, cydnabod a harneisio 
sgiliau presennol, gan helpu i fagu hyder ar 
y daith arweinyddiaeth. 

•	 �Parhau i gynnal gweithdai a darparu 
arweiniad i uwch arweinwyr, i helpu i’w 
cefnogi wrth iddynt greu amgylchedd 
cynhwysol lle mae gwahaniaeth yn cael ei 
werthfawrogi’n gadarnhaol. 

•	 �Cyhoeddi’r Adolygiad o Rôl Rheolaethol 
(MRR) a edrychodd ar sut i wella llesiant, 
gallu ac effeithlonrwydd Uwch Swyddogion 
Prawf yn y Llysoedd a Rheoli Dedfrydau. 

•	 �Parhau i ymestyn yr amserlen dysgu 
a datblygu datblygiadol ar gyfer 
arweinyddiaeth weithredol mewn  
Adeiladau Cymeradwy. 

Ein hymrwymiadau parhaus:
13.	�Datblygu a chyflwyno’r rhaglen 

“Fy Arwain, Eich Arwain, Arwain y 
sefydliad”, i sefydlu cyfres amrywiol 
o arweinwyr newydd a phresennol 
drwy nodi a manylu ar y diffiniad o 
arweinydd a datblygu eu harferion 
arwain erbyn mis Mawrth 2023.

14.	�Datblygu’r diwylliant a’r ymddygiadau 
yr ydym am eu gwreiddio fel sefydliad, 
trwy ddatblygu ymagwedd Sefydliad 
sy’n Dysgu sy’n galluogi pobl i fod ar 
eu gorau. Mae cyflawni wedi dechrau 
gydag un rhanbarth, gan ehangu i 
ardaloedd ychwanegol erbyn mis 
Mehefin 2023.

15.	�Ar ôl cwblhau’r Adolygiad o Rôl 
Rheolaethol (MRR) o rôl yr Uwch 
Swyddog Prawf (SPO) ym maes Rheoli 
Dedfrydau a’r Llysoedd, rydym yn 
bwrw ymlaen â nifer o argymhellion, 
gan gynnwys cynnydd mewn staffio 
targed er mwyn gallu recriwtio rolau 
Cymorth Gweinyddol i’r SPO. Erbyn 
Gorffennaf 2023 byddwn wedi cwblhau 
gwerthusiad o’r rôl i asesu ei gwerth.

Sut byddwn yn gwybod ein bod wedi 
llwyddo?
Byddwn yn gwybod ein bod wedi llwyddo pan fyddwn yn gwireddu’r manteision a’n gweithlu 
yn eu teimlo. Bydd rhai buddion yn cymryd mwy o amser i’w gwireddu nag eraill ac rydym yn 
monitro cynnydd yn erbyn yr holl fuddion, hyd yn oed y rhai a fydd yn cael eu gwireddu dros nifer 
o flynyddoedd. Wrth i Raglen y Gweithlu Prawf ddod i ben yn 2025, byddwn yn cyfleu cynlluniau 
ar gyfer parhau i wreiddio ein buddion hirdymor i ‘fusnes fel arfer’, gan sicrhau bod newid yn cael 
ei drefnu mewn ffordd hylaw. Byddwn yn olrhain ac yn mesur ein cynnydd yn dryloyw, i wneud yn 
siŵr bod ein gweithlu yn gallu gweld yr hyn yr ydym yn ei wneud a bod ganddo hyder ynddo.

Beth yw’r buddion?
Mae buddion yn ffordd dda o ddeall gweledigaeth y Gwasanaeth Prawf ar gyfer y dyfodol, ar gyfer 
gweithlu prawf cryfach, arloesol a phroffesiynol, sy’n arwain y system cyfiawnder troseddol, yn 
amddiffyn y cyhoedd ac yn lleihau aildroseddu nawr ac yn y dyfodol.

Y buddion hirdymor
Mantais 1: Gweithlu gwydn gyda lefelau da o les

Beth mae hyn yn ei olygu: Mae staff yn fodlon iawn yn eu rolau a’u hamgylchedd gwaith, 
mae lefelau uchel o bresenoldeb a lefelau isel o gyfraddau gadael, mae morâl yn dda, a gall 
staff fod yn hyblyg i fodloni gofynion cyfnewidiol yn effeithiol ar draws rhanbarthau prawf. Ceir 
cydbwysedd da rhwng bywyd a gwaith ar draws pob maes o’r busnes, yn ogystal â mwy o 
gyfleoedd cymdeithasol a thîm, gan arwain at fwy o ymdeimlad o gynhwysiant a pherthyn. 
Mae cyfraddau cadw yn uchel gan fod y gweithlu’n ymddiried yn eu sefydliad, yn teimlo eu 
bod yn cael eu gwobrwyo a’u cefnogi.

Mantais 2: Mae pobl wedi’u harfogi i gyflawni eu rolau a chymryd rhan mewn 
datblygiad proffesiynol

Beth mae hyn yn ei olygu: Mae staff yn cyrchu ac yn derbyn cyfleoedd dysgu a datblygu 
effeithiol er budd iddynt yn eu rôl, yn ogystal â’u galluogi i dyfu ac ehangu eu gwybodaeth, eu 
profiad a’u potensial, gan agor cyfleoedd pellach ar draws ac i fyny o fewn y sefydliad. Mae gan 
staff fwy o hyder yn eu gallu eu hunain yn ogystal â mwy o brofiad a sgiliau i’w defnyddio wrth 
gyflawni eu dyletswyddau, gan wella lefelau ymgysylltu a newid gyda phobl ar brawf. Ystyrir bod 
y profiad dysgu gyda’r gorau yn y byd gan ei weithlu.

Mantais 3: Y lefelau gweithlu a’r profiad gorau posibl

Beth mae hyn yn ei olygu: Mae’r sefydliad yn cadw staff sydd â lefelau uchel o brofiad 
prawf proffesiynol yn ogystal â denu newydd-ddyfodiaid i’r gwasanaeth, sy’n cael cyfleoedd i 
ddatblygu eu profiad. Rhennir gwybodaeth ac arbenigedd, gan alluogi darpariaeth effeithiol ar 
draws holl swyddogaethau’r gwasanaeth prawf ar unrhyw adeg benodol. Mae’r gweithlu’n cael 
ei recriwtio ar y lefelau a’r amseriadau cywir, yn teimlo eu bod yn cael eu cynnwys a’u hysgogi 
i gyflawni eu rôl, a bod eu defnydd wedi’i dargedu i sicrhau’r effaith fwyaf posibl ar draws 
y ddarpariaeth. Mae hefyd yn darparu adnoddau digonol ym mhob maes cyflawni i gynnal 
rhagoriaeth, cwrdd â newidiadau mewn galw a sicrhau bod llwyth gwaith yn aros yn gyson 
o fewn ystod gweithredu effeithiol. Ceir cydnabyddiaeth trwy fodolaeth cofrestr prawf, gyda 
hyder rhanddeiliaid yn amlwg yn uchel.

Mantais 4: Gweithlu amrywiol a medrus sy’n gallu cefnogi’r cymunedau a 
wasanaethwn yn effeithiol

Beth mae hyn yn ei olygu: Mae’r dull recriwtio yn hwyluso’r gweithlu i adlewyrchu’r 
cymunedau amrywiol o bobl ar brawf, gan alluogi gwell cynrychiolaeth ac ymgysylltiad. Mae 
staff â nodweddion gwarchodedig, gan gynnwys y rhai o gefndiroedd lleiafrifoedd ethnig, yn 
teimlo bod eu gwahanol anghenion yn cael eu clywed, eu deall, a’u diwallu, a bod eu barn a’u 
cyfraniadau at waith y gwasanaeth prawf yn cael eu gwerthfawrogi a’u cynnwys i gyfoethogi’r 
Gwasanaeth Prawf. Mae arweinyddiaeth ddilys yn golygu bod gan staff y sgiliau, y dysgu a’r 
datblygiad, y wybodaeth, a’r hyder cywir i ystyried profiad ac anghenion amrywiol wrth ddarparu 
gwasanaethau sy’n ymgysylltu’n effeithiol, yn ysgogi ac yn galluogi newid i bobl ar brawf.

Ein buddion tymor byr i ganolig
•	 Cynnydd yn nifer y staff i gyflawni’r gwaith sydd ei angen. 

•	 Mwy o amrywiaeth yn y gweithle. 

•	 Mwy o allu a chymhwysedd staff i ddiwallu anghenion gweithredol (gan gynnwys pobl ar brawf). 

•	 Gwell gallu i reoli gofynion llwyth gwaith. 

•	 Gwell cadw staff.

•	 Gwelliant yn lles, hyder a morâl staff. 

•	 Mwy o les Uwch Swyddogion Prawf. 

•	 �Gwella gallu Uwch Swyddogion Prawf (Rheoli Dedfrydau a Llysoedd) i reoli gofynion  
llwyth gwaith. 

Sut byddwn yn mesur ein cynnydd
Rydym ni, y tîm Strategaeth a Gwella o fewn y Rhaglen Gweithlu Prawf ehangach wedi rhoi proses 
ar waith i sicrhau bod ein hamcanion, ein hymrwymiadau a’n buddion yn cael eu cyflawni a’u bod 
yn cael yr effaith a fwriedir ar ein gweithlu. Mae’r broses hon yn defnyddio tystiolaeth, ymgysylltu 
rhanbarthol, mewnwelediad a data i ddeall yn well beth sy’n gweithio i’n gwasanaeth. Mae hyn 
hefyd yn ein dwyn i gyfrif ar bob cam ac yn sicrhau ein bod wedi gwneud yr hyn y dywedasom y 
byddem yn ei wneud. 

Byddwn hefyd yn parhau i flaenoriaethu clywed yn uniongyrchol gennych chi, ein gweithlu 
gwerthfawr, gan wneud y defnydd gorau o amser unigolion. Bydd hyn yn helpu i sicrhau bod 
lleisiau ein pobl yn parhau i fod wrth wraidd popeth a wnawn.

